
VERANTWOORDING

In die kontemporére geskiedenis van die Ned. Geref. Kerk staan
sy twee beleidsdokumente - Ras, Volk en Nasie en Volkereverhou-
dinge in die lig van die Skrif en Kerk en Samelewing: ’'n Getui-
enis van die Ned. Geref. Kerk as twee bakens uit. Die aanloop
tot en die gevolge van hierdie twee stukke het die geskiedenis
van die kerk die afgelope dekades wesenlik beinvloed, meer nog,
daar kan met stellige sekerheid beweer word dat die geskiedenis
van die Ned. Geref. Kerk sedert 1960 ingeweef is in die gebeure
rondom hierdie beleidsdokumente. Wie die geskiedenis van dié
kerk dus wil bestudeer, kan nie anders om dit die vertrekpunt
te maak nie. Die kerk het na 1960 ’'n bepaalde koers ingeslaan,
maar moes dit na heroorweging verander - met tragiese gevolge!
Dit is die status quaestionis van hierdie studie. Wat het aan-
leiding gegee tot Ras, Volk en Nasie, en wat was die gevolge
van hierdie beleidsdokument? Waarom het die Ned. Geref. Kerk
in 1982 besluit om die stuk te hersien en’n nuwe dokument Kerk
en Samelewing die 1lig laat sien? Was daar ’'n wesenlike

verskil tussen Ras, Volk en Nasie en Kerk en Samelewing, en wat
was die uitwerking wat laasgenoemde op die kerk gehad het? Dit

is op derglike vrae wat hierdie studie probeer antwoord.

Die aktualiteit van die studie word benadruk deur die diepgaan-

de invloed wat hierdie gebeure nie alleen op kerklike terrein
nie, maar ook in Suid-Afrika as geheel uitoefen en in die toe-
koms nog gaan uitoefen! Kerk en Samelewing was reeds die lei-
dende oorsaak dat ’n ver-regse konserwatiewe Afrikaanse kerk sy
verskyning op die kerklike toneel gemaak het, terwyl die gebeu-
re by Cottesloe - dertig jaar gelede! - een van die vernaamste
struikelblokke op die weg van 'n tweede groot kerkeberaad is.
Die noodsaaklikheid van hierdie studie blyk verder as die uit-
sprake van liberale en konserwatiewe kritici van die Ned.
Geref. Kerk gehoor word. Enersyds is daar lidmate en akademici
wat Kerk en Samelewing: "bloot net nog 'n apartheidsdokument”2
noem, terwyl ander dit tipeer as: "’n patetiese dokument wat
geen tekens van bekering toon nie, omdat dit geen berou bevat
nie. "> Andersyds is daar diegene wat meen dat dié beleidstuk
uit "reaksie-teologie" bestaan en die gevolg is van 'n libera-
listiese aanslag teen die kerk.® Hierdie en talle ander uit-
sprake in dieselfde trant is ongetwyfeld gegrond in totale on-
kunde oor wat die afgelope dekades binne die Ned. Geref. Kerk
gebeur het, en dan ondermeer onkunde wat voortspruit uit die
feit dat geen omvattende studie oor hierdie tydperk van die kerk
se geskiedenis nog gedoen is nie! Alhoewel daar verskeie werke
verskyn het5 wat enkele aspekte van hierdie studieveld aansny

is dit ’n terrein wat tot nou toe nog braak gelé het.

* Die feit dat hierdie studie juis ’n poging is om hierdie braak-
grond te ontgin, maak die probleme wat die bestudering van kon-
temporére geskiedenis oplewer ook hier ’'n realiteit, alhoewel

tog gepoog is om dit te oorbrug.

Die eerste probleem is ongetwyfeld die van "afstand". Die aan-
name word dikwels gemaak dat die skrywer van kontemporére ge-
skiedenis nie ’'n juiste perspektief op gebeure kan verkry nie -
hoofsaaklik vanwe€ ’'n gebrek aan afstand van die onmiddellike
gebeure van sy ele tyd! Alhoewel hierdie feit moeilik ontken
kan word, was die "nabyheid" egter in die geval van hierdie stu-
die een van die grootste winspunte. Dit het die geleentheid
gebied vir onderhoude met persone wat self by die gebeure be-
trokke was en wat as’t ware self die geskiedenis help vorm het.
Hierdie voorreg het ongetwyfeld tot groter insig in die gebeure
éelei, insig wat dikwels ook die interpretasie van gebeure ver-
gemaklik het. Dit word egter geensins bntken nie dat hierdie
"nabyheid" in sekere gevalle tog verhoed dat alle kousale‘ver—
bande aangetoon word, maar aan die einde van die dag was die

voordele van die "nabyheid" veel groter as die nadele.
'n Tweede probleem wat 'n realiteit was, is dié van objektiwi-

teit. Beswaar word dikwels gemaak dat die nodige objektiwiteit

nie in kontemporére gekiedskrywing bestaan nie. Hierdie be-

swaar is egter relatief, omdat geen gekiedskrywing objektief
kan wees nie. Geskiedenis is immers: "a continuous process of
interaction between the historian and his facts, an unending

n6
dialogue between the present and the past.

Dit is egter ’'n feit dat persoonlike uitgangspunte, en in die
onderhawige studie ondermeer die skrywer se betrokkenheid by
die Ned. Geref. Kerk ook eie interpretasiekaders bepaal. Ten
einde hierdie uitgangspunte s6é objektief as moontlik te hou,
is seker gemaak dat na alle kante van die saak geluister en
gekyk is.7 Dit was daarom moontlik om sodanige apriori’s
voortdurend te toets, en interpretasiekéders daarvolgens aan te

pas.

’n Derde probleem, naamlik die beskikbaarheid én-toeganklikheid
van bronne, was waarskynlik die grootste ten opsigte van hier-
die studie. Alhoewel beskikbare bronne byna altyd toeganklik8
was, 1s dit Jjuis die bekombaarheid van bepaalde bronne wat
dikwels problematies was. Verskeie belangrike verklarings is
per abuils opgespoor, nadat alle normale pogings op niks uitge-
loop het nie. Hierdie feit het direk daartoe aanleiding gegee
dat bepaalde belangrike dokumente verbatim in hierdie studie
aangehaal word. Omdat hierdie dokumente ’'n integrale deel

van die studie uitmaak, is dit in die teks opgeneem en nie in

bylaes agter ingevoeg nie. Terwyl dit die studie in omvang
heelwat verleng het, is dit histories noodsaaklik dat hierdie
dokumente in een manuskrip saamgebring word, om dit nie net
meer bekombaar te maak nie, maar om dit ook vir die nageslag te
bewaar! Dit sal ook opval dat daar dikwels van nuusblaaie
en ander kontemporére bronne gebruik gemaak is. Alhoewel dit
die interpretasie van gebeure ongetwyfeld bemoeilik het,. was
hierdie bronne onontbeerlik vir dié studie, omdat daar weinig

ander bronne bestaan!

Die metode wgt in hierdie studie gevolg 1is, blyk uit die
subtitel: "'n kerk-historiese studie". Omdat die betekenis
daarvan voor die handliggend is, slegs enkele opmerkings:
$ Dit moet beklemtoon word dat hierdie studie uit ’n histo-
riese perspektief benader is, en dat die ondersoekmetode hoof-
saaklik kerkhistories van aard is. Dit het egter nie ander
vakwetenskaplike rigtings uitgesluit nie.
$ Omdat dokumente, verklarings ens. vanuit ’'n kerkhistoriese
perspektief bestudeer 1is, is aan die inhoud daarvan aandag
gegee alleen in so verre dit die verstaan en interpretasie van
die geskiedenis dien.
$ Daar is gepoog om deurgaans evaluerend te werk. By verskil-
lende belangrike aspekte van die studie is die beoordeling van

gebeure afsonderlik gedoen, terwyl daar ook deurgaans kommen-

taar gelewer is op gebeure. In die beoordeling is telkens ge-
poog om die klem nie net op afsonderlike gebeure te laat val

nie, maar om dit in terme van die geheel te beoordeel.

Die terminus ad quem van hierdie studie is 1987. Alhoewel die
gevolge van Kerk en Samelewing veel verder as 1987 strek, staan
die jaar uit weens die tragiese gebeure wat tot die stigting
van 'n nuwe kerk gelei het. Hierdie afskeiding van bykans 8 000
van die kerk se lidmate het nie sy gelyke in die geskiedenis
van die kerk nie. Waar daar in die verlede reeds twee Kkerke
uit die Ned. Geref. Kerkgeledere ontstaan het - naamlik die
Nederduitsch Hervormde Kerk van Afrika en die Gereformeerde
Kerk in Suid-Afrika gedurende die helfte van die vorige eeu -
kan die omvang daarvan nie in dieselfde asem genoem word as die
van 1987 nie. Die intensiteit van hierdie gebeure het nie sy
gelyke nie, - wat meer 1is - geen ander reaksie op Kerk en
Samelewing kan met hierdie droewige gebeure vergelyk word nie.
Deur 1987 as afsluitingsdatum te gebruik, word gepoog om
hierdie gebeure uit te lig en te beklemtoon, omdat dit nooit as
bloot "nog reaksie" te midde van ander beskou mag word nie.
Terselftertyd is bale van die ander reaksie wat ontvang is,
die motivering agter die hersiene weergawe van Kerk en Samele-

wing wat voor die 1990 Algemene Sinode moet dien.

1.1 VOETNOTAS

1. In Rapport van 6 Mei 1990 is berig dat Eerw Frank Chika-
ne, hoofsekretaris van die Suid-Afrikaanse Raad van Kerke
(SARK) die Cottesloe-beraad as een van die redes aange-
voer het woordom die SARK nie aan ’'n nuwe kerkeberaad kon
deelneem nie.

2. JC _Adonis, onderhoud, 25/6/90

3. De Kat, Julie 1990, p 70

4. NJ van Loggerenberg, onderhoud, 10/8/90

S. Vergelyk hiervoor bv. Die Ned. Geref. Kerk 1905 - 1975 -
PB van der Watt; Perspektief op die Ope Brief - DJ
Bosch, A Konig en WD Nicol; The Apartheid Bible - JA
Loubser - vgl Bronnelys

6. EH Carr, What is History, p 30

7. As voorbeeld dien dat kommentaar oor dieselfde gebeure
uit beide Sowetan en Die Afrikaner verkry is.

8. Slegs die argivaris van die Ned. Geref. Sendingkerk het
my toegang tot die Handelinge van die 1982 sinode gewei-

er.

Digitised by the University of Pretoria, Library Services, 2012



	TITELBLAD, ENS.
	Aanhaling
	Dankbetuiging
	Inhoud
	Afkortings

	VERANTWOORDING
	Hoofstuk 1
	Hoofstuk 2
	Hoofstuk 3
	Hoofstuk 4a
	Hoofstuk 5
	Hoofstuk 6
	Bronnelys en Samevatting



